
Inatsisartut Suleriaasianni § 36 naapertorlugu apeqquteqaat aallaavigalugu oqallinnissamik siunnersuut 

imaattoq matumuuna saqqummiuppara: Inuit nunat allaneersut pillugit maleruagassat naapertorlugit 

najugaqarnissamut sulinissamullu akuersissummik pisariaqartitsisut Kalaallit Nunaanni piffissami 

killilimmi taamaallaat sulisinnaasariaqarnersut, akuersissutit katillugit ukiut sisamat tikillugit 

killilerneqarsinnaanersut sulisitsisumullu atorfimmullu aalajangersimasumut pituttorneqarsinnaanersut, 

aammalu ilaquttanik nassataqarsinnaaneq ataavartumillu najugaqarnissamut ingerlaqqinneq qanoq 

killilersorneqarsinnaanersut pillugit apeqquteqaat aallaavigalugu oqallinnissamik siunnersuut. 

(Inatsisartunut ilaasortaq Pele Broberg, Naleraq) 

Inatsisartunut ilaasortap Naleqqameersup Pele Brobergip oqalisissiaannut qujalluta demokraatiniik 

imaattumik oqaaseqaateqarfigissavarput. 

Siullermik siunnersuuteqartoq, oqallisissiamik saqqummiussaqarneranut qutsavigaarput. Oqallisissiami 

apeqqutit tunngaviulluinnartut qaqinneqarput, tassa inuiaqatigiit qanoq ittut pilersikkumanerigut, nuna 

innuttaminut sulinissamut akisussaaffimmillu tiguseqataanissamut pitsaasumik periarfissiisoq nunatta 

inerisarneqarneranut. 

Demokraatinut aallaavigisarput ersarippoq tassa innuttaasut maani najugaqartut piviusumik 

suliffittaarnissaminnut ilinniagaqarnissaminnullu periarfissaqartariaqartut, kinaluunniit maani nunaqavissoq 

misigitinneqassanngilaq nammineq nunamini qarsupiinnagaasutut, kinaluunniit inuusuttoq 

ilinniarfissaaleqissanngilaq uagut maani assannik sulisinnaasunik amigaateqarnerarluta oqalunnitsinni. 

Tamanna uagutsinnut pisussaaffiliivoq, tamanna suliffeqarfinnut pisussaaffiliivoq minnerunngitsumik 

tamanna aamma pisortanut pisussaaffiliivoq qaqugukkulluunniit qulakkeersimajuarneqaqqullugu Kalaallit 

Nunaanni sulisartut salliusussaatitaanerat, aamma piviusumik atortinneqassammat. Peqatigisaanik inuit 

maanga suliartorlutik tikittut ataqqinnittumik pissuseqarfigissavagut. Suliffeqarput, akileraartarput 

najukkamilu inuiaqatigiinni ulluinnarni ilaalertarlutik, taakkua sulinerat aamma nersortariaqarparput. 

Isiginiagassat taakku marluk politikkitsinni inissaqartinneqassapput . 

Siunnersuuteqartoq ilumoorpoq, oqarmat sulisunik tikisitsineq ilorrisimaarnissamut pissutaassanngitsoq, 

taamalilluta inuit maani najugaqareersut ilinniartitaanerat, sulinermut sungiusarneqarnerat 

suliffiassaqartinneqarnerallu sumiginnartilerlugu. Tamanna isumaqatigaarput. 

Kisianni isumaqarpugut siunnersuutigineqartutut ukiut sisamat nalinginnaasumik killiliunneqarnissaat 

aqqutissaanngitsoq. Sulisup ukiut sisamat qaangiunnerani aallaqquneqarpat suna angussavarput, suli maani 

najugaqartumik taassumap suliaannik tigusisinnaasumik suli peqalersimanngippat, taava suliffeqarfik 

avataaniit sulisussamik nutaamik pissarsiniartariaqalissooq aallaqqaataaniillu ilinniartitsineq 

aallartittariaqassallugu. Taamaaliorutta misilittakkanik sulinerullu ataavartuuneranik annaasaqassaagut 

Naalakkersuisut akissuteqaatiminni oqartussat assigiinngitsut suliassaannik nassuiaateqarput, tassa suliat 

ullumikkut qanoq agguataarsimanerannik nassuiaateqarlutik. Nassuiaatilli malitsigisaattut politikkikkut 

sammivik erseqqissoq pisariaqarpoq: Naalakkersuisut danskit oqartussaasuinik suleqateqarnerminni suut 

sulissutiginiarpaat? Oqallinnerup ingerlaqqinnissaannut pitsaanerusunik tunngavissaqartariaqarpugut: Sumi 

sulisussaaleqisoqarpa? Suut nammitsinnik matussusersinnaavagut, pisariaqarpallu ilinniartitseqqiinikkut 

avataanit pisariaqartitsineq nammitsinnik matussusersinnaalissavarput kiisalu minnerunngitsumik iliuutsit 

suut pitsaasunik misilittagaqarfigaagut? 

Demokraatit anguniagaraat Kalaallit Nunaat, inuit amerlanerpaat imminnut pilersorsinnaaffiat, suliffeqarfiit 

ineriartortitsisinnaaffiat inuillu pitsaasumik pineqarfiat. 

Piumasaqaateqarnissamut sapiissuseqassaagut. Maani najugaqartut piviusumik periarfissinneqarnissaannik 

tamatigut salliutitsilluta, nalunaguli aamma avataaniit pisariaqartitsineq imaaliallannerinnakkut 

tikinneqartussaanngitsoq, taamaattumik aamma avataanniit tikillutik pisariaqartitatsinnik sulerusuttunut 

tikilluaqqusisuusariaqarpugut, tamanna nunatta ineriartortitaaneranut pingaaruteqarmat, taamak 

oqareerluta pingaartipparput ersarissunik suleriaqqinnissamut siunnerfissarsioqatigiiffiusumik 

pilersitseqatigiinnissaq, siunissaq aggersoq uagut piareernialuusaarnitsinnut utaqqinavianngimmat. 

 

Jannuarip allaqqaataani kisitseqqissaartarfiup nalunaarutai naapertorlugit nunatsinni inuit  

56.740-ruuvugut taakkunannga 3.904 qallunaat nunaanni inunngorsimasuullutik 

Savalimmiormiut 206 

Nunatsinni inunngorsimasut 49.721 

Allamiut danskisut innuttaassusillit 80-iusimassapput 

Naalagaaffeqatigiit iluanni innuttaassuseqartut tassa uagut Kalaallit qallunaallu nunaaniit maannga 

nunassissimasut ilanngullugit 

Nunatsinni Danmarlimilu inunngorsimasut taakkunannga 53.911-iupput 

Taamaalilluni naalagaaffeqatigiit avataanit maani nunassissimasut tassaalerput 2.829 

Taakkunannga nunat avannarlermiut 281-iupput 

Europamiut allat 340-ruullutik 

Afrikkamiut 41-rut 

Amerikkarmiut 117-it 

Kangiamiut 2048-ruullutik 72,4% 

Manerassuarmiullu 2-llutik 

 


